
PËRMBLEDHJE 

Tema fillon me një përshkrim dhe analizë të të dhënave të përdorura për zhvillimin e saj. Të dhënat 
kanë qenë të shumta dhe nga burime të ndryshme. Kështu, kanë shërbyer projektet ekzistuese të 
shkollave tip në Shqipëri, për të nxjerrë konfigurimet e ndryshme në plan dhe lartësi të shkollave 
prej murature si dhe detaje të rëndësishme konstruktive që kanë rëndësi në gjykimin mbi sjelljen 
strukturore në tërësi. Gjithashtu, ka shërbyer baza e të dhënave nga Ministria e Arsimit dhe 
Shkencës, me anë të së cilës është kryer një analizë me karakter statistikor e shpërndarjes së 
ndërtesave arsimore në Shqipëri. Të dhënat e tjera që janë shfrytëzuar për analizë, si të dhënat e 
mbledhura në vend, të dhënat e rrezikut sizmik etj., janë përshkruar me hollësi në vijim të temës. 

Më tej, jepet një përmbledhje me karakter teorik e bazave të konceptimit dhe projektimit strukturor 
të ndërtesave me muraturë. Kjo përmbledhje mbështetet në literaturën ndërkombëtare, në prova 
laboratorike të zhvilluara në institute të ndryshme kërkimore si dhe në Kodet e projektimit shqiptare 
dhe ndërkombëtare. Një përshkrim më i hollësishëm teorik jepet për vetitë fiziko-mekanike të 
muraturës, pasi ato kanë një rol të rëndësishëm në trajtimet që paraqiten në këtë temë.  

Modelimi kompjuterik i muraturës si njësi bazë dhe i elementëve prej murature si elementë kryesorë 
strukturorë merr një vëmendje të veçantë në këtë studim. Modeli llogaritës i adoptuar për 
vlerësimet strukturore bazohet në Metodën e Elementëve të Fundmë (MEF). Kjo metodë, me gjithë 
kufizimet e veta, mundëson një vlerësim të besueshëm të kapacitetit të një strukture apo elementi. 
MEF përdoret gjerësisht edhe për analiza të thella në situata sizmike të projektimit, si p.sh. analiza 
statike jolineare me ngarkim gradual dhe analiza jolineare në fushën kohore. Nga ana tjetër, si 
pasojë e johomogjenitetit së muraturës si material ndërtimi, janë të njohura vështirësitë në 
modelimin e saj në MEF. Për këtë arsye, është kryer një trajtim i hollësishëm i cili përmbyllet me 
propozimin e një elementi llogaritës dypërmasor “të homogjenizuar” që përfaqëson në mënyrë të 
kënaqshme komponentët përbërës të muraturës (llaç, tullë dhe lidhjen mes tyre) dhe nga ana tjetër 
merr parasysh natyrën anizotropike të saj. Nëpërmjet elementit dypërmasor përftohet një model 
llogaritës për ndërtesën arsimore, i cili ofron mundësinë për të kryer analiza strukturore jolineare 
dhe që rezultojnë në një vlerësim të kënaqshëm sizmik. 

Metodika kryesore me të cilën do arrihet në vlerësimin e dëmtimeve në situatë sizmike në strukturat 
e studiuara konsiston në zhvillimin e kurbave të brishtësisë “fragility curves”. Për këtë arsye, është 
paraqitur një shpjegim i hollësishëm i procedurës për ndërtimin e tyre, duke përfshirë edhe 
konceptin, teknikat e ndryshme që ekzistojnë në literaturë dhe atë të përdorur konkretisht në këtë 
temë. Teknika e përdorur përbën një kombinim të trajtimeve të mëparshme të kryera nga autorë të 
ndryshëm ndërkombëtarë dhe njëkohësisht përmban elementë të veçantë, duke filluar që nga 
mënyra e realizimit (nëpërmjet programimit në Visual Basic for Applications - VBA) e deri te mënyra 
e trajtimit dhe e vlerësimit sasior të shkallëve të ndryshme të dëmtimit.  

Tema vazhdon me aplikimin e procedurës së propozuar për ndërtimin e kurbave të brishtësisë në 
rastin e një ndërtese tipike të sistemit arsimor në Shqipëri, të marrë si referencë. Në fillim paraqitet 
ndryshueshmëria në kapacitetin strukturor të ndërtesës në terma probabilitare, e cila kombinohet 
me ndryshueshmërinë e kërkesës sizmike për të rezultuar në lakore që shprehin probabilitetin e 
kalimit të shkallëve të ndryshme të dëmtimeve për nivele të caktuara sizmike. Parametra tipikë të 
modelit llogaritës si pesha vëllimore, rezistenca në shtypje qendrore, rezistenca në prerje, moduli i 
elasticitetit, moduli i prerjes së muraturës etj. janë konsideruar “ndryshore rasti” në kuptimin e 
dhënë në Teorinë e Probabiliteteve. Nxitimet sizmike në strukturë janë shqyrtuar për tipa të 
ndryshme trojesh. Nga aplikimi përftohet një diagram me bashkësi kurbash brishtësie që i 
korrespondojnë rasteve kur “shkolla referencë” është e vendosur në tipa të ndryshme trojesh. 

Shtrirja e rezultateve për raste më të përgjithshme është bërë duke përsëritur procedurën e 
ndërtimit të kurbave të brishtësisë për ndërtesa që përfaqësojnë dallime të rëndësishme shoqëruar 
me vlerësime inxhinierike dhe matematikore të ndikimeve të ndryshme si numri i kateve, trashësia e 
mureve, gjeometria në plan, lartësia e kateve etj.  

Eksperienca botërore dhe regjistrat pas-tërmetor kanë treguar që përveç kapacitetit global një 
rëndësi të veçantë ka edhe analiza lokale e karakterizuar nga humbja e qëndrueshmërisë jashtë 
planit të punës së elementeve prej murature. Kjo veçori është trajtuar dhe është përfshirë në 
analizën e plotë të dëmtimeve. 

Në përfundim propozohet edhe një program, i lehtë në përdorim, për vlerësimin e dëmtimeve të 
ndërtesave prej murature të sistemit arsimor. Me ndihmën e tij mund të analizohen shkolla të 
ndryshme prej murature dhe mund të nxirren përfundime të vlefshme mbi dëmtueshmërinë 
strukturore dhe koston e dëmtimit të tyre në një situatë sizmike të hamendësuar. 

Disertacioni trajton edhe mundësi riaftësimi të ndërtesave prej murature. Pa pretenduar një studim 
të hollësishëm, janë kryer analiza strukturore dhe janë paraqitur disa metodika për riaftësimin 
strukturor, të cilat rezultojnë të efektshme dhe të lehta për t’u vënë në zbatim.  

 

  




